
Улыўма орта билим беретуғын мектеплерде қарақалпақ тили ҳәм 

әдебияты сабақларында оқыўшылардың аўызеки ҳәм жазба сӛйлеў 

мәдениятын раўажландырыў ең әҳмийетли методикалық мәселелердиң 

бири. Усы кӛз қарастан V-IX классларында әдебий материалларды оқытыў 

барысында оқыўшылардың аўызеки сӛйлеў мәдениятын раўажландырыў 

ӛзине тән ӛзгешеликлери бар. Бул методикалық мәселе бойынша белгили 

методист алымлар  Қ.Йулдошев, Ә.Пахратдинов, Қ.Xусанбоева, K.A.Юсупов 

ҳәм басқалар тәрепинен илимий методикалық пикирлер билдирилди. 

Улыўма орта билим бериў мектеплеринде оқытылатуғын қарақалпақ 

тили ҳәм әдебияты сабағын  оқытыў барысында оқыўшылардың аўызеки 

сӛйлеў ҳәм жазба тилин раўажландырыў еки түрли мәселе емес, олар бир-

бири менен байланысып избе-из үйренилип барылды. Солай етип, аўызеки 

сӛйлеў тили ҳәм жазба тилдиң раўажланыўына тийкар салынды. Ҳәзирги 

заман мектеплеринде V-IX классларындағы оқыўшылардың аўызеки сӛйлеў 

сӛз мәдениятын раўажландырыў деген сӛз. Бул олардың тилиндеги ҳәр 

қыйлы қолайсыз шубар сӛйлесиўлер менен гүресиў ҳәм оларды әдебий, 

мәдений сӛйлеўге үйретиў деген сӛз. 

Оқыўшылардың  жазба тилин раўажландырыў бойынша методикалық 

изертлеў жумыслары аз. Бул мәселеге байланыслы қарақалпақ әдебиятын 

оқытыў методикасында бираз пикирлер айтылған. Усы кӛзқарастан айырым 

методистлердиң пикирлерин ҳәм методикалық қолланбаларын басшылыққа 

алып оқыўшылардың  аўызеки сӛйлеў ҳәм жазба тилин раўажландырыў 

бойынша методикалық корсетпелер беремиз 

Оқыўшылардың жазба ҳәм аўызеки сӛз мәдениятын раўажландырыў 

ушын қолланатуғын жумыс түрлери бар. Улыўма орта билим бериў 

мектеплеринде  жазба жумыс түрлери кең қолланып киятыр. Солардан 

баян жумысы ҳәм еркин  шығарма жумыслары ӛткерилип барылады. 

Оқыўшылар ӛз ойын дурыс айтып ҳәм саўатлы жазып бериўинде мектепте 

оқытылатуғын әдебият сабағының атқаратуғын хызмети үлкен. Онда сӛзлик 

жумысы, текстиң мазмуны менен танысыў, образларға пикир билдириў, 

сораўларға жуўап бериў усаған мәселелер менен танысып барады. 

Улыўма орта билим бериў мектеплеринде оқытылатуғын қарақалпақ 

тили ҳәм әдебияты сабақларында оқыўшылар  кӛркем шығармалар менен 

танысып  қоймастан, усы танысқан шығармаларын қалай ӛзлестирип 

алғанлығын баҳалаў мақсетинде жазба жумыслардың түрлери ӛткериледи. 

Бул жазба жумыслар класста ҳәм класстан тыс ӛз бетинше оқып үйренген 

кӛркем шығармасын қандай дәрежеде ӛзлестирип алғанлығын анықлайды.  

Оқыўшылар сабақ барысында кӛркем шығармалардың ӛзине тән белгилери 

менен танысып барады. Оқыўшылардың жас ӛзгешелигин есапқа ала 

отырып, халық аўызеки дӛретпелериниң ең жақсы үлгилерин оқып 

үйрениўге кӛбирек орын берилген. Бул оқыўшылардың ӛз тәжрийбесинде 

сӛзлерден орынлы қоллана билиўине пайдалы тәсирин тийгизеди. 

Қарақалпақ тили ҳәм әдебият пәнинен оқытыўшы оқыўшылардың сабақ 

барысында ҳәм класстан тыс ӛз бетинше оқып үйренген материалларын 

қандай дәрежеде ӛзлестиргенин анықлайды. 

Улыўма орта билим бериў мектеплериниң V-VI классларында «Мениң 

сүйген қаҳарманым»,  «Денсаўлық – терең байлық», «Туўылған үлкем –

мениң ўатаным», «Суў – тиришиликтиң тийкары», «Тәбият – бизиң 

достымыз», «Мийнет – түби рәҳәәт», «Ана тилим – руўхый байлығым», 

«Тилге ҳүрмет  –  елге ҳүрмет»  деген темалар бойынша оқыўшылар еркин 

шығарма жазады. Шығарма жумысларын ӛткериўдиң методикасы бойынша 

пикирлер кӛпшилик методистлер тәрепинен айтылады. Шығарма 

жумысының темасы муғаллим тәрепинен үйренилип шығылады. Тәрбиялық 

әҳмийети бар оқып атырған класста ӛтилген әдебий материаллар таңлап 

алынады. VII-IX классларда ӛтилген әдебий материаллар бойынша 

тӛмендеги темаларды таңлап алыў мақсетке муўапық болады:  «Фольклор –  

бул халықтың руўхый байлығы», «Нақыл-мақалларда адамгершилик 

қәсийетлердиң сүўретлениўи», «Ертеклер – халық турмысының айнасы», 

«Дәстанлар – бул xaлықтың тарийхы», ”Aлпамыс” дәстанда дослық ҳәм 

адамгершлитиң сүўретлениўи», «Kүнхожа шығармаларында әдиллик, 

туўылған ел темасы»,  «Әжинияз шайырдың лирикасында хаял-қызлар 

темасы»  ҳәм тағы басқа темалар бериледи. Бул темаларды жазба жумыс 

ретинде пайдаланыў оқыўшылардың әдебиятқа болған қызығыўшылығын 

арттырады, олардың жазба сӛйлеў мәдениятының раўажланыўына тийкар 

болады. 

Жазба жумыс жазыў барысында оқыўшылардың алдында еки мәселе 

турады. Бириншиден, олардың шығарма жумысының мазмунына итибар  

қаратылады, екиншиден, шығарма жумысының саўатлығына дыққат 

бериледи. Ҳәрбир оқыўшы бул еки мәселеге мудамы кеўил бӛлип, ӛз 

бетинше пикирлеў қәбилетин раўажландырып барады. 

V-IX классларда әдебият сабақларында сӛзлик дәптерлер менен 

ислесиў, кӛркем шығармалар бойынша түсинигин жазба түрде пикирлеў 

қәбилетин раўажландырыў ең әҳмийетли методикалық мәселелерден 

есапланады. Оқыўшылардың аўызеки ҳәм жазба жумыслардың тийкарғы 

түрлери бойынша ҳәрбир класстағы ӛзгешеликлерине тоқтап ӛтейик. 

Оқыўшылар қосықларды ҳәм прозалық шығармаларды кӛркемлеп оқып 

үйрениў, ертеклер менен гүрриңлердиң сюжетин ядтан айтып бериў, оқыған 

шығармаларының мазмуны бойынша ӛз бетинше жоба дүзип, олардың 

мазмунын  жазыў, кӛркем шығармаларда кӛркемлеў қуралларынан 

пайдаланыў ӛзгешеликлерине итибар бериў, үйренилип атырған 

шығармаларға пикир билдириў, баян жазыў, оның қаҳарманы ҳаққында 

гүрриң етиў сыяқлы билим кӛнликпелерди ийелеп, ӛзлериниң аўызша ҳәм 

жазба сӛз мәдениятын байытып ҳәм раўажландырып, тил байлығын 

жетилистирип барады. 

Улыўма орта билим бериў мектеплеринде кӛркем ҳәм  әдебий 

публицистикалық текстлерди даўыслап тез оқыў керек. Сондай-ақ кӛркем 

шығармаларды ҳәм олардан алынған үзиндилерди, ядланған текстлерди 

тәсирли оқыў керек. Булардан басқа оқыўшылар тәрепинен аўызша ҳәм 

жазба түрде билдирилген жеке ӛз пикириниң әпиўайы ҳәм қоспалы 

жобалары дүзилип барылады. Олар жазба сӛз мәдниятын раўажландырыў 

мақсетинде эпикалық шығармалардан үзиндилерди, ядланған текстлерди 

жазба түрде баянлап бериўи, үйренилип атырған шығарма бойынша 

пикирди аўызша баянлаў, шығарма жазыў, дӛретпелердеги жеке 

образларға минезлеме жаза алыўы керек. 

Улыўма орта билим бериў мектеплеринде  оқыўшылар ӛз бетинше 

оқыған әдебий шығарманы, кӛрген кӛркем кинофильм, сахналық шығарма, 

сүўрет, радио, теле еситириў  ҳаққында қысқаша жазба түрде пикир айтыў, 

илимий-публицистикалық ҳәм әдебий критикалық мақалалардан конспект 

алыў ямаса жоба дүзиў, керекли сәнелерден пайдаланылып, әдебий темаға 

баянлама ҳәм реферат таярлаў сыяқлы жумыс түрлерин әмелге асырып 

барады. Деген менен оқыўшылардың жазба сӛйлеў мәдениятын 

раўажландырыўда сӛзлик дәптерлердиң әҳмийети  ҳаққында елеге шекем 

методикалық изертлеў жумысы болғаны жоқ. Сонлықтан қарақалпақ тили 

ҳәм әдебияты сабақларында сӛзлик жумыслардың усылларына дыққат 

аўдарып ӛтемиз. 

Оқыўшының сӛз байлығын қанша раўажландырыў зәрүр болса, 

оқытыўшы бул мәселеге айрықша дыққатлы болыўы керек. Сол арқалы 

оқыўшы пикирин мәнили, түсиникли, кӛркем етип бере алады. Сонлықтан 

қарақалпақ тили ҳәм әдебияты сабағындағы баслы ўазыйпалар – бул 

оқыўшыны оқыўға қызықтырып оқытыў, билим бериў менен бирге, оның 

тилин, сӛз байлығын раўажландырып барыў. Буның ушын олардың 

алдында мынадай ўазыйпалар турады: Бириншиден, қарақалпақ тили ҳәм 

әдебият сабақларында оқыўшылардың жас ӛзгешеликлери, билим ҳәм 

кӛнликпелер есапқа алынып, олардың сӛз байлығын белгили дәрежеде 

талапқа жуўап берерликтей етип байытыў хәм пайдаланыў уқыбын 

раўажландырыў керек. Eкиншиден, сабақларда ӛтилген әдебий 

материаллардың ишинен сӛзлерди мәнисине сәйкес керекли орнында ғана 

қолланыў уқыбын ҳәр тәреплеме ӛсирип барыў тийис. Үшиншиден, 

бағдарламадағы берилген әдебий материаллар тийкарында әдебий сӛйлеў 

тилимизге кирмейтуғын, бирақ оқыўшылардың тилинде ушырасып 

туратуғын мәниси жоқ сӛзлерден пайдаланыўды қадаған етиў, әдебий тилде 

жазба сӛйлеў  мәдениятын раўажланыдырыўға дыққат аўдарыў керек. 

V-IX класс оқыўшылары кино, театр, әдебий саяхатқа барып ҳәр қыйлы 

сӛз мәдениятын раўажландырып барады.  Оқыўшылар аўызеки сӛйлеўде 

әдеп ойланып, оннан соң  ӛз пикирин жуўмақлап айта билиўи керек. 

Шубаланқы сӛзлер менен айтылған сӛзлер тыңлаўшыны зериктирип 

жибереди.  Демек оқыўшының сӛз байлығы қанша раўажланған болса, ол 

сонша дәрежеде ойын мазмунлы, түсиникли, кӛркем етип айтып бере 

алады. Муғаллим алдындағы бас ўазыйпалардың бири оқыўшыны оқытыў 

менен бирге оның тилин ҳәм сӛз байлығын да раўажландырып барыўы 

керек. 

Күнделикли оқыў барысында методикалық талапқа жуўап берерликтей 

әдебий материаллар таярлап, сол арқалы ғана шынықтырыўдың базасында 

гӛзлеген нәтийжеге ерисиў мүмкин. Бул ушын оқыўшылардың сӛзлик, ҳәр 

бир сӛз ҳәм сӛздиң мәнисин ӛзлестириўи, қолланылыўы үстинде де 

үзиликсиз жағдайда жумыс ислеўи керек. Оқыўшының сӛз байлығын 

байытыў ушын оның санын кӛбейтиў дегенди аңлатпайды. Сӛзди сапалық 

жақтан да ӛзлестириў керек болады. Оқыўшының сӛзлигин сапалық жақтан 

ӛсириў ушын, оның сӛзлер үстиндеги түсинигин кеңейтиў, образлы 

сӛзлердиң мәнисин анықлаў, нақыл-мақаллар менен танысыў, ӛзлери 

пайдаланып жүрген  сӛзлеринде «Мийнеттиң кӛзин тапқан, бахыттың ӛзин 

табады», «Мийнет билсең - екинши анаң, жел тийгизбес болар панаң», «Бул 

бир қара мийнет болды», «Мийнетке зийнет» деген нақыл-мақалларды 

орынлы пайдаланыўы керек. 

Сӛзлерди таллағанда оқыўшы оның бир мәнисин ғана аңғарыўы 

мүмкин.      Муғаллим ҳәрбир сӛздиң мәнисин, қолланылатуғын орнын, 

сондай- ақ оқытыў материалында қандай да  бир түсиниксиз сӛз ушырасып 

қалса, оны сол ўақытта оқыўшыларға мәнилик жақтан анықлап, сол сӛздиң 

синонимин таўып қолланып барыўы керек. Оқыўшы сӛзди қабыл етиўине 

мүмкиншиликлер туўдырыў арқалы ғана түсиндирип барыўы лазым. 

Оқыған текст оқыўшыға түсиниксиз болмаўы тийис. Сӛздиң мәнисин 

түсинбеген оқыўшы оқып атырған текстине түсинбейди, егер тестке 

түсинбесе, ол үстинде сапалы жумыс ислеў мүмкин емес. Сӛз байлығы аз 

оқыўшылар әдетте, ӛзлерине белгили ғана сӛзлерден пайдаланыў арқалы 

қатнас жасап, муғаллимниң берген сораўларына  жуўап берип, «дейди», 

«деген», «айтты», усаған фейиллерди кӛбирек қолланады. Сӛз байлығы 

жетпей қыйналады, иркилиске мәжбүр болады. Негизи оқыўшыдан 

мазмунлы сӛйлеў талап етиледи. Оқыўшы сӛз байлығын китап, газета-

журналлар оқыў, радио тыңлаў, телевизор кӛриў, жолдаслары менен қатнас 

жасаў арқалы ғана  раўажландырып барады. Ал, жазыў мәселесинде 

жазатуғын адам  ӛзине керекли сӛзлерди  ойланып орынлы пайдаланады. 

Ҳәттеки бир сӛзди қайталана бермеўлиги ушын синоним сӛзлерди таўып 

ӛзгертип, ықшамлы етип жазыўы мүмкин. Ҳәр бир оқыўшы жазба сӛз 

мәдениятына ийе болыўы керек. Мектептеги оқыўшылардың сӛз 

мәдениятын раўажландырыў мәселелери бул дидактикалық характер 

ийелейди. Оқыўшы жазба жумысты орынлаған ўакытларында ӛз 

пикирлерин  хатқа салыў ушын сӛз таңлайды. Пикирлерин избе-из, сулыў, 

кӛркем етип баянлаў  үстинде жумыс ислейди. Олар  ӛзлерин-ӛзлери 

шынықтырады.  Буның ең әҳмийетли тәрепи онда тек  сӛз мәдениятын 

ӛсириўден тысқары оқыўшыда саўатлылық та жетилисип барады. 

